Һөнәрләр иленә сәяхәт

(Уен-сәяхәт)

Гөлнара НИГЪМӘТУЛЛИНА,
Бөгелмәдәге Һади Атласи исемендәге 14 нче татар гимназиясенең башлангыч сыйныфлар укытучысы
Гимназиябездә башлангыч сыйныф укытучылары тарафыннан балаларга һөнәри юнәлеш бирү буенча актив эш алып барыла: укучыларның интеллектуаль һәм физик мөмкинлекләрен ачыклау дисеңме, киләчәк турында күзаллауларын өйрәнү нигезендә шәхеснең һөнәри ихтыяҗларын һәм кызыксынучанлыкларын диагностикалаумы; максатчан профиль юнәлеше бирүне оештырумы, бу эшкә белгечләрне тарту, тирә-яктагы мөмкинлекләрдән файдалану, ата-аналар белән эш алып бару; хәзерге хезмәт базарында һөнәрләрнең әһәмияте турында сөйләү, класстан тыш чаралар, бәйрәмнәр уздыру дисеңме... Бала язмышы өчен җаваплылыкны үз җилкәсенә алу өчен укытучы үзе дә һөнәри һәм әхлакый яктан әзер булырга, һәр укучыны тәрбияләү, үстерү һәм үз мөмкинлекләрен тулысынча файдалану өчен класста тиешле шартлар булдырырга, баланың нәрсәгә сәләтле булуын, үзбилгеләнүен ачыкларга ярдәм итәргә тиеш. III сыйныф укучылары катнашында уздырылган «Һөнәрләр иленә сәяхәт» дигән кичә – шуның бер дәлиле.

Максат: укучыларны төрле һөнәрләр һәм һөнәр ияләре белән таныштыру. Балаларда эш сөючәнлек, хезмәт кешеләренә карата ихтирам тәрбияләү. Максатчан һөнәр юнәлеше бирү.

Укытучы. Кадерле балалар! Бүген без сезнең белән һөнәрләр иленә сәяхәткә чыгарбыз, төрле һөнәр ияләре белән очрашырбыз. Анда сезне кызыклы мавыктыргыч хәлләр, яңа ачышлар көтә.

Укучы (йөгереп класска килеп керә). Туктагыз, туктагыз! Бу – III сыйныфмы? Мин III сыйныф укучылары бүген «Һөнәрләр иле»нә сәяхәткә чыгачак, дип ишеткән идем. Бу дөресме? Мине дә үзегез белән алыгызчы. Үскәч, эколог буласым килә, бәлки аларны юлда очратырбыз.

Укытучы. Әйдә, рәхим ит, барыбызга да урын җитә. Ә сезнең, балалар, үскәч кем буласыгыз килә? (Укучыларның җаваплары тыңлана.) Бик әйбәт, балалар, тырышып укысагыз, хыялыгызга ирешерсез. Ә хәзер сәяхәт маршрутыбыз белән танышыйк. (Тактадагы тукталыш исемнәре укып чыгыла): «Кибет», «Хастаханә», «Чәчтарашханә», «Ашханә», «Мәдәният йорты», «Гимназия».

Җырлап юлга чыгабыз.

(Класска кибетче килеп керә, тактада – кроссворд, ребус.)

Укытучы. Килеп җиттек, исәнмесез!

Сатучы. Исәнмесез, балалар. Мин – азык-төлек кибете сатучысы. Кибетче, тиз һәм дөрес итеп исәпләп, сатып алучыларга тиешле акча һәм продуктны тапшыра. Сатучы кешеләр белән дөрес итеп аралаша да белергә тиеш. Кешеләр ни өчен кибеткә йөри? Сез нинди кибетләр беләсез һәм нинди кибетләргә күбрәк йөрергә яратасыз? Кибеттә кемнәр эшли икән? Шул сорауга җавап биреп, һөнәр исемнәре белән башваткычны тутырыгыз. (Сүзләрнең беренче хәрефләре бирелгән.)

Укучылар, хәзер кибетләрдә мерченда́йзер дигән һөнәр киң таралган, аның турында нәрсәләр беләсез?
Балалар. Мерченда́йзер – инглиз сүзе, товаровед яки аның ярдәмчесен аңлата.
Сатучы. Булдырдыгыз, балалар, беренче биремне үтәдегез. Минем кибеттә бик күп яшелчәләр бар, рәсемгә карап аларның исемнәрен әйтегез.

Тырышканыгыз өчен миннән сезгә бүләк. (Кәрзин белән яшелчәләр бирә.)
Укытучы. Җырлап юлыбызны дәвам иттерәбез. (Класска табиб килеп керә.)
Табиб. Исәнмесез, балалар, исән-сау гына килеп җиттегезме? (Һөнәре турында сөйли.) Минем сезне тикшерәсем килә. Кирлемән, бакчага кереп, алма, груша, слива ашаган. Ул нинди җиләк-җимешләр белән агуланырга мөмкин? (Юылмаган.)
(Класска Кирлемән елап керә.)

Кирлемән. Ярдәм итегезче, аягым киселде.

Табиб. Хәзер ярдәм итәрбез, Кирлемән. Балалар, минем аптечкада төрле дарулар бар, безгә кирәклеләрен генә сайлап алыгыз әле. (Укучылар беренче медицина ярдәме күрсәтәләр, Кирлемән рәхмәт әйтеп, саубуллашып чыгып китә. Табиб, балаларны мактап, хөерле юл теләп озатып кала.)
Укытучы. Юлны дәвам итәбез.

Чәчтараш. Исәнмесез. Чәчтараш хезмәтен рәссам хезмәте белән чагыштыралар. «Кешене прическа гүзәл итә», дип юкка гына әйтмиләр. Сезгә бирем шундый булачак. Кызлар театрга барырга җыенган, аларга тиз арада матур прическа ясарга кирәк. Чәчтараш хезмәтен малайларга башкарырга туры киләчәк. (Чәчтараш эшләрне тикшерә, медальләр тапшыра.)
Укытучы. Саубуллашып, сәяхәтебезне дәвам итәрбез.

Аш-су остасы. Күптән көтеп алган кунакларым да килеп җитте. Исәнмесез. Ә сез мине таныйсызмы? Минем киемемдә нәрсә җитми?
Балалар. Баш киемегез юк. 
Аш-су остасы. Тәмле итеп пешерү өчен пешекчегә нәрсә кирәк?
Балалар. Яхшы ризыклар, оста куллар, ярдәмчеләр һәм яхшы кәеф. 
Аш-су остасы. Яхшы кәеф белән токмач шулпасы пешерү этапларын тәртип буенча урнаштырыгыз. (Эшне тикшергәч, барысын да чәкчәк белән сыйлый.)
Укытучы. Җырлап юлыбызны дәвам итәбез.
Артист. Исәнмесез, балалар! Мин – мәдәният йорты директоры. Ә мәдәният йортлары кешеләргә нинди хезмәт күрсәтә? (Укучылар жавабы тыңлана.) Сез дә бүген һәрберегез артист булып карарсыз. Үзегез яраткан «Чыпчык белән Ябалак» дигән татар халык әкиятен сәхнәләштереп күрсәтегез әле. (Балалар чыгышы.)
Афәрин, ләкин чын артист бии дә, җырлый да белергә тиеш. Бу җәһәттән, сәләтегезне карап карыйк әле. (Укучылар татар халык биюен башкаралар, кызлар башкаруында «Гимназия җыры» яңгырый.)
Укытучы. Юлны дәвам итәбез, гимназиягә кайтабыз.

Менә, балалар, туган гимназиябезгә дә кайтып җиттек. Ә гимназиябездә эшләүче һөнәр ияләре исемнәрен санап чыгыгыз әле. (Балалар җавабы тыңлана.) 

Укытучы һөнәре нинди һөнәр соң ул?
Балалар. Укытучы балаларны язарга, укырга, сөйләргә, мисаллар  чишәргә, җырларга, биергә, әти-әниләрне, олыларны һәм дусларны хөрмәт итәргә, әдәпле, тыйнак, ягымлы булырга өйрәтә. 
Бүгенге сәяхәттә кемнәр белән очраштык, тагын нинди һөнәрләр беләсез? Алар барысы да кирәкле. Барлык һөнәрләр дә яхшы, бар һөнәрләр дә кирәк. Калган һөнәрләр белән танышуны алдагы сәяхәтләребездә дәвам итәрбез.
